
TADBIRKORLIK FAOLIYATINI TIJORAT BANKLARI TOMONIDAN 
MOLIYAVIY QOʻLLAB-QUVVVATLASH MASALALARI 

Renessans taʻlim universiteti 
Moliya va kredit kafedrasi mudiri, i.f.f.d., dotsent 

Annotatsiya. Mazkur maqolada tadbirkorlik faoliyatini rivojlantirishda tijorat banklarining 
oʻrni va ahamiyati tahlil qilingan. Shuningdek, banklar tomonidan moliyaviy qoʻllab-
quvvatlash mexanizmlari, kreditlash tizimi, investitsiyalarni jalb qilish va mavjud 
muammolar yoritilgan. Tadqiqot natijasida tadbirkorlikni moliyalashtirish samaradorligini 
oshirish boʻyicha takliflar ishlab chiqilgan. 
Kalit sо‘zlar: tadbirkorlik, tijorat banklari, kreditlash, investitsiya, moliyaviy qoʻllab-
quvvatlash, biznes, iqtisodiyot. 
 

Аннотация. В данной стате анализируется рол и значение коммерческих банков в 
развитии предпринимателской деятелности. Также рассматриваются механизмы 
финансовой поддержки со стороны банков, система кредитования, привлечение 
инвеститсий и существующие проблемы. По резултатам исследования разработаны 
предложения по повышению эффективности финансирования предпринимателства. 
Ключевые слова: предпринимателство, коммерческие банки, кредитование, 
инвеститсии, финансовая поддержка, бизнес, экономика. 
 

Abstract. This article analyzes the role and significance of commercial banks in the 
development of entrepreneurial activity. It also examines the mechanisms of financial 
support provided by banks, the lending system, investment attraction, and existing 
challenges. Based on the results of the study, proposals have been developed to improve the 
efficiency of financing entrepreneurship. 
Keywords: entrepreneurship, commercial banks, lending, investment, financial support, 
business, economy. 

 

KIRISH  
Soʻnggi yillarda jahon iqtisodiyotida global transformatsiya jarayonlari, 

raqamli iqtisodiyotning jadal rivojlanishi va moliyaviy resurslar uchun 
raqobatning kuchayishi sharoitida tadbirkorlik faoliyatini barqaror rivojlantirish 
masalasi alohida dolzarb ahamiyat kasb etmoqda. Tadbirkorlik iqtisodiyotning 
muhim drayveri sifatida yalpi ichki mahsulot oʻsishi, yangi ish oʻrinlari yaratish 
va aholi farovonligini oshirishda hal qiluvchi omil hisoblanadi. 

Oʻzbekistonda tadbirkorlikni rivojlantirish va uni moliyaviy qoʻllab-
quvvatlash boʻyicha keng koʻlamli institutsional islohotlar amalga oshirilmoqda. 
Xususan, “Tadbirkorlik faoliyati erkinligining kafolatlari toʻgʻrisida”gi Qonun 
hamda Shavkat Mirziyoyev tashabbusi bilan qabul qilingan PF-60-sonli Farmon 
doirasida xususiy sektorni qoʻllab-quvvatlash, bank-moliya tizimini 

liberallashtirish va tadbirkorlarni moliyaviy resurslar bilan taʼminlash ustuvor 
vazifa sifatida belgilangan[1]. 

Soʻnggi yillarda mamlakatda bank kreditlari hajmi keskin oʻsish dinamikasini 
namoyon etmoqda. Jumladan, Markaziy bank maʼlumotlariga koʻra, tijorat 
banklari tomonidan ajratilgan umumiy kreditlar hajmi 2023-yilda 465 trln soʻmni 
tashkil etgan boʻlsa, 2024-yilga kelib 525 trln soʻmga yetgan va yillik oʻsish surʼati 
13% ni tashkil etgan. 2025-yilda esa kreditlash yanada faollashib, umumiy 
ajratilgan kreditlar hajmi qariyb 390 trln soʻmni (yillik ajratish hajmi) tashkil 
etgan va bu 2024-yilga nisbatan taxminan 36% oʻsishni koʻrsatgan. 

Shu bilan birga, tadbirkorlik subyektlarini moliyalashtirishda ham ijobiy 
dinamika kuzatilmoqda. Oʻtgan, 2025-yilda kichik va oʻrta biznes hamda xususiy 
tadbirkorlikni qoʻllab-quvvatlash uchun ajratilgan kreditlar hajmi 130 trln 
soʻmdan ortiqni tashkil etib, 2024-yilga nisbatan 40% dan ziyod oʻsgan. 
Shuningdek, mikromoliyaviy xizmatlar bozori ham jadal rivojlanib, 2025-yilning 
9 oyi davomida ularning umumiy hajmi 104 trln soʻmga yetgan va bu koʻrsatkich 
2024-yilga nisbatan 1,8 barobarga oshgan . 

Tarmoqlar kesimida tahlil qilinganda, 2024–2025-yillarda jami bank 
kreditlari hajmi 509 trln soʻmdan 581 trln soʻmgacha oʻsgan boʻlib, bu qariyb 14% 
oʻsishni tashkil etgan . Ayniqsa, savdo va xizmat koʻrsatish sohalariga 
yoʻnaltirilgan kreditlar yuqori ulushga ega boʻlib, tadbirkorlik faoliyatining 
kengayib borayotganini koʻrsatadi. 

Biroq, ijobiy dinamikaga qaramasdan, tadbirkorlik subyektlarining 
moliyaviy resurslarga kirish imkoniyatlari hanuz cheklanganligicha qolmoqda. 
Xalqaro tadqiqotlarga koʻra, Oʻzbekistonda kichik korxonalarning atigi 19% qismi 
bank kreditlaridan foydalanadi . Bu esa moliyaviy instrumentlarni 
diversifikatsiya qilish va kreditlash mexanizmlarini takomillashtirish zarurligini 
koʻrsatadi. 

Shu nuqtayi nazardan, tijorat banklari tomonidan tadbirkorlik faoliyatini 
moliyaviy qoʻllab-quvvatlashning samarali mexanizmlarini ilmiy jihatdan tadqiq 
etish, mavjud muammolarni aniqlash va ularni bartaraf etish boʻyicha asoslangan 
takliflar ishlab chiqish mazkur tadqiqotning dolzarbligini belgilab beradi. 

Oʻzbekiston Respublikasida tadbirkorlik faoliyatini moliyaviy qoʻllab-
quvvatlash tizimini kompleks tahlil qilish, xususan, tijorat banklari va davlat 
moliyaviy institutlarining bu jarayondagi rolini baholashdan iborat. Shu bilan 
birga, maqola banklar faoliyatida tadbirkorlik subyektlarini moliyalashtirishdagi 
mavjud muammolarni aniqlash va ularni bartaraf etish boʻyicha ilmiy asoslangan 
taklif va tavsiyalar ishlab chiqishdan iborat.  

 
ADABIYOTLAR SHARHI 
Tadbirkorlik faoliyatini moliyaviy qoʻllab-quvvatlash, uning iqtisodiyotdagi 

roli hamda tijorat banklarining bu jarayondagi ishtiroki masalalari jahon va 
mahalliy ilmiy adabiyotlarda keng oʻrganilgan. 

Xorijiy iqtisodchi olimlardan Joseph Schumpeter 1950, tadbirkorlikni 
iqtisodiy oʻsishning asosiy drayveri sifatida baholab, innovatsiyalar orqali yangi 
bozorlar yaratilishini taʼkidlagan. Peter Drucker 2005, esa tadbirkorlikni 
boshqaruv va innovatsiyalarning uygʻunlashuvi sifatida koʻrib, uni samarali 
iqtisodiy rivojlanishning asosiy omili deb hisoblagan. Shuningdek, Michael Porter 
1990, raqobat ustunligi nazariyasi doirasida kichik va oʻrta biznesning milliy 
iqtisodiyotdagi oʻrnini alohida tahlil qilgan. 

Moliyaviy qoʻllab-quvvatlash masalalariga bagʻishlangan tadqiqotlarda 
Frederic Mishkin va Ross Levine 1997, bank tizimi rivojlanishi va kredit 
bozorlarining samaradorligi iqtisodiy oʻsishga bevosita taʼsir koʻrsatishini ilmiy 
asoslagan. Ularga koʻra, moliyaviy vositachilik tizimi qanchalik rivojlangan boʻlsa, 
tadbirkorlik faolligi shunchalik yuqori boʻladi. 

Mahalliy olimlardan Abdullayev Yodgor, Ibragimov Shavkat va Hakimov 
Otabek ishlarida 2016, Oʻzbekistonda tijorat banklari tomonidan kichik biznesni 
kreditlash mexanizmi, davlat qoʻllab-quvvatlash dasturlari hamda moliyaviy 
instrumentlarning samaradorligi tahlil qilingan. Ular tadbirkorlikni 
rivojlantirishda davlat va bank tizimi oʻrtasidagi oʻzaro hamkorlik muhim 
ekanligini taʼkidlaydilar. 

Soʻnggi yillarda amalga oshirilgan tadqiqotlarda (2022–2025) Oʻzbekistonda 
kreditlash hajmining oshishi, yangi moliyaviy instrumentlarning joriy etilishi va 
raqamli platformalar orqali xizmat koʻrsatish tizimining takomillashuvi alohida 
oʻrganilmoqda. Xususan, Prezidentning PF-176-son Farmoni doirasida joriy 
etilgan “chempion tadbirkor”, imtiyozli kreditlash va qayta moliyalashtirish 
mexanizmlari mavjud ilmiy qarashlarni amaliy jihatdan boyitib, yangi tadqiqot 
yoʻnalishlarini shakllantirmoqda. 

Umuman olganda, adabiyotlar tahlili shuni koʻrsatadiki, tadbirkorlikni 
moliyaviy qoʻllab-quvvatlash masalasi iqtisodiy nazariyada ham, amaliyotda ham 
dolzarb boʻlib qolmoqda. Biroq, milliy iqtisodiyot sharoitida banklar va davlat 
moliyaviy institutlarining integratsiyalashgan qoʻllab-quvvatlash tizimini chuqur 
oʻrganishga ehtiyoj saqlanib qolmoqda. 

 
TADQIQOT METODOLOGIYASI 
Mazkur ilmiy maqolada tadbirkorlik faoliyatini moliyaviy qoʻllab-quvvatlash 

tizimini oʻrganishda kompleks ilmiy yondashuv qoʻllanildi. Tadqiqotning 
metodologik asosini iqtisodiy nazariyalar, moliyaviy vositachilik konsepsiyalari 
hamda davlat iqtisodiy siyosatining zamonaviy tamoyillari tashkil etadi. 

Tadqiqot jarayonida quyidagi ilmiy usullardan foydalanildi: 
Tizimli yondashuv usuli – tadbirkorlikni qoʻllab-quvvatlash tizimi banklar, 

davlat dasturlari va xususiy sektor oʻrtasidagi oʻzaro bogʻliq mexanizm sifatida 
qarab chiqildi. 

Qiyosiy tahlil usuli – 2022–2025-yillar davomida kreditlash hajmi, kichik 
biznes ulushi va investitsiya koʻrsatkichlari dinamikasi taqqoslandi. 

Statistik tahlil usuli – tadbirkorlik subyektlari soni, kredit resurslari hajmi va 
YAIMdagi ulush boʻyicha rasmiy maʼlumotlar tahlil qilindi. 

Mazmunan tahlil usuli – normativ-huquqiy hujjatlar, jumladan Prezident 
farmonlari va davlat dasturlari mazmuni oʻrganildi. 

Induksiya va deduksiya usullari – olingan empirik maʼlumotlar asosida 
umumiy ilmiy xulosalar shakllantirildi. 

Tadqiqotning axborot bazasini Oʻzbekiston Respublikasi Markaziy banki, 
Iqtisodiyot va moliya vazirligi, Statistika agentligi maʼlumotlari, shuningdek, 
normativ-huquqiy hujjatlar, jumladan 2025-yil 26-sentyabrdagi PF-176-son 
Farmon tashkil etadi. 

Metodologik jihatdan tadqiqotda mikrodarajada (alohida tadbirkorlik 
subyektlari faoliyati) va makrodarajada (milliy iqtisodiyot va moliya tizimi) tahlil 
olib borildi. Bu esa tadbirkorlikni moliyaviy qoʻllab-quvvatlash tizimining 
samaradorligini har tomonlama baholash imkonini berdi. 

 
TAHLIL VA NATIJALAR 
Tadqiqot doirasida 2022–2025-yillar davomida Oʻzbekistonda tadbirkorlik 

faoliyatini moliyaviy qoʻllab-quvvatlash jarayonlari, kreditlash hajmi, kichik 
biznes ulushi hamda davlat tomonidan joriy etilgan yangi instrumentlar 
dinamikasi tahlil qilindi. 

Olingan natijalar shuni koʻrsatadiki, mazkur davrda tadbirkorlikni 
moliyalashtirish tizimi sezilarli darajada kengaygan. Xususan, bank tizimi orqali 
ajratilayotgan kredit resurslari hajmi izchil oʻsib borgan boʻlib, bu tadbirkorlik 
subyektlarining investitsion faolligini oshirishga xizmat qilgan. Shu bilan birga, 
davlat dasturlari va imtiyozli kreditlash mexanizmlari kichik biznes uchun 
moliyaviy resurslarga kirish imkoniyatini sezilarli darajada yengillashtirgan. 

Analiz natijalariga koʻra, kichik biznesning yalpi ichki mahsulot (YAIM)dagi 
ulushi 2022–2025-yillar mobaynida 50 foiz atrofida shakllanib, 2025-yilga kelib 
51,5 foizga yetgan. Bu esa kichik tadbirkorlikning milliy iqtisodiyotdagi strategik 
ahamiyati oshib borayotganini koʻrsatadi. Shu bilan birga, tadbirkorlik 
subyektlari sonida maʼlum darajada qisqarish kuzatilgan boʻlsa-da, bu jarayon 
bozorda sifatli va barqaror subyektlar ulushining ortishi bilan izohlanadi. 

1-jadval 
Oʻzbekistonda tadbirkorlik subyektlariga ajratilgan  

kreditlar dinamikasi keltirilgan 
Yil Jami kreditlar (trln soʻm) Kichik biznes ulushi (%) 

2021 326 52 

2022 410 54 

2023 510 56 
2024 620 58 

 

2021–2024-yillar davomida mamlakatda jami kreditlar hajmi 326 trln 
soʻmdan 620 trln soʻmgacha izchil oʻsgan boʻlib, bu qariyb 2 barobar oshishni 

anglatadi. Shu bilan birga, kichik biznesning iqtisodiyotdagi ulushi 52 foizdan  
58 foizgacha koʻtarilgan. 

Bu dinamika kreditlash tizimining kengayishi kichik biznes faolligini 
oshirishga ijobiy taʼsir koʻrsatayotganini koʻrsatadi. Yaʼni, moliyaviy resurslar 
hajmining ortishi bilan bir qatorda, kichik tadbirkorlikning iqtisodiyotdagi roli 
ham kuchayib bormoqda. Umuman olganda, ushbu davrda kredit siyosati va 
tadbirkorlik rivojlanishi oʻrtasida ijobiy bogʻliqlik shakllangan hamda kichik 
biznes iqtisodiy oʻsishning muhim drayveriga aylangan. 

2025-yilda qabul qilingan va 2026-yildan amalga kiritilishi rejalashtirilgan 
Prezidentning PF-176–son Farmoni doirasida joriy etilayotgan yangi moliyaviy 
instrumentlar tadbirkorlikni qoʻllab-quvvatlash tizimini yangi bosqichga olib 
chiqmoqda. Jumladan, 10 mlrd soʻmgacha boʻlgan kredit liniyalari, 
mikroloyihalarni qayta moliyalashtirish va foiz stavkalarini pasaytirish 
mexanizmlari tadbirkorlar uchun moliyaviy yukni kamaytirishga xizmat qiladi. 

2-jadval 
Tijorat banklari kreditlari va tadbirkorlikni moliyalashtirish dinamikasi 

Koʻrsatkichlar 2022-y. 2023-y. 2024-y. 2025-y. 
Oʻsish 

surʼati (%) 
Jami bank kreditlari (trln soʻm) 410 465 525 581 +41.7% 

Yillik oʻsish (%) 26% 13% 13% 10.7% – 
Kichik biznesga ajratilgan 

kreditlar (trln soʻm) 
90 110 130 182 +102% 

Kichik biznes ulushi (%) 22% 24% 25% 31% +9 p.p 
Mikromoliya xizmatlari (trln 

soʻm) 
50 70 90 104 +108% 

 

2-jadval maʼlumotlari tahlili shuni koʻrsatadiki, 2022–2025-yillar davomida 
Oʻzbekistonda tijorat banklari tomonidan kreditlash hajmi barqaror oʻsish 
tendensiyasiga ega boʻlgan. Xususan, jami kreditlar hajmi 410 trln.soʻmdan  
581 trln.soʻmgacha oshgan boʻlib, bu 4 yil davomida qariyb 41,7% oʻsishni tashkil 
etgan. Bu holat bank tizimining iqtisodiyotni moliyalashtirishdagi faolligi ortib 
borayotganini koʻrsatadi. 

Ayniqsa, kichik biznes va xususiy tadbirkorlikni moliyalashtirishda yuqori 
oʻsish surʼatlari kuzatilmoqda. Ushbu koʻrsatkich 2022-yildagi 90 trln.soʻmdan 
2025-yilda 182 trln.soʻmga yetgan boʻlib, 2 barobardan ortiq oʻsgan. Bu esa davlat 
siyosati doirasida tadbirkorlikni qoʻllab-quvvatlash ustuvor yoʻnalishga 
aylanganini tasdiqlaydi. 

Kichik biznesning umumiy kredit portfelidagi ulushi ham 22% dan  
31% gacha oshgani kuzatilmoqda. Bu holat bank resurslarining tobora koʻproq 
qismi real sektor va tadbirkorlikka yoʻnaltirilayotganini anglatadi. 

Shu bilan birga, mikromoliyalashtirish xizmatlarining hajmi ham  
50 trln.soʻmdan 104 trln.soʻmgacha oʻsgan boʻlib, bu aholi va kichik tadbirkorlik 
subyektlarining moliyaviy xizmatlarga boʻlgan talabi ortib borayotganini 
koʻrsatadi. 

Biroq, kreditlar oʻsish surʼatining bosqichma-bosqich pasayib borayotgani 
(2022-yilda 26% dan 2025-yilda 10,7% gacha) bank tizimida resurslar 
cheklanganligi yoki risklarni boshqarish siyosati kuchayganini anglatishi 
mumkin. Shu jihatdan, kelgusida moliyalashtirish manbalarini diversifikatsiya 
qilish va muqobil instrumentlarni joriy etish zarur hisoblanadi. 

Muhim natijalardan yana biri – ijtimoiy yoʻnaltirilgan qoʻllab-quvvatlash 
mexanizmlarining kuchaytirilishi hisoblanadi. Kambagʻal oilalar aʼzolarini ish 
bilan taʼminlagan tadbirkorlik subyektlariga kredit foizlarini kompensatsiya 
qilish amaliyoti iqtisodiy oʻsish bilan birga ijtimoiy barqarorlikni ham 
taʼminlashga yoʻnaltirilgan. 

3-jadval  
2022–2025-yillarda Oʻzbekistonda tadbirkorlik faoliyatining asosiy 

koʻrsatkichlari dinamikasi 

Koʻrsatkichlar 2022 2023 2024 2025 

Roʻyxatdan oʻtgan korxonalar (mingta) 548.7 488.7 469.3 446.9 

Yangi korxonalar (mingta) 94 89 80 ~85 (baholash) 

Kichik biznes subyektlari (mingta) ~417 ~358 ~400 479 

Kichik biznes YAIMdagi ulushi (%) ~50 ~50 46.7 51.5 

Tadbirkorlik kreditlari (trln soʻm) ~70 ~73 92.4 131.2 

 

Tadqiqotda keltirilgan jadval maʼlumotlari 2022–2025-yillar davomida 
Oʻzbekistonda tadbirkorlik sohasining asosiy makroiqtisodiy koʻrsatkichlari 
dinamikasini tahlil qilish imkonini beradi. Olingan natijalar shuni koʻrsatadiki, 
ushbu davrda tadbirkorlik muhitida ham miqdoriy, ham sifatiy oʻzgarishlar 
kuzatilgan. 

Jumladan, roʻyxatdan oʻtgan korxonalar soni 2022-yilda 548,7 mingta 
boʻlgan boʻlsa, 2025-yilga kelib 446,9 mingtagacha qisqargan. Bu holat salbiy 
tendensiya sifatida emas, balki bozorda samarasiz korxonalarning chiqib ketishi, 
roʻyxatga olish tizimining takomillashishi hamda tadbirkorlik muhitining sifat 
bosqichiga oʻtishi bilan izohlanadi. 

Shu bilan birga, yangi tashkil etilgan korxonalar soni 80–94 ming atrofida 
saqlanib qolgan boʻlib, 2025-yilda qayta tiklanish tendensiyasi kuzatilgan. Bu esa 
investitsion muhitning barqarorlashuvi va moliyaviy resurslarga kirish 
imkoniyatlarining kengayishi bilan bogʻliq. 

Kichik biznes subyektlari soni esa 2025-yilga kelib taxminan 1,2 millionga 
yetgani holda, ularning iqtisodiyotdagi roli sezilarli darajada oshgan. Xususan, 
kichik biznesning YAIMdagi ulushi 2022–2023-yillarda 50 foiz atrofida boʻlgan 
boʻlsa, 2024-yilda vaqtincha pasayish kuzatilib, 2025-yilda 51,5 foizgacha oʻsgan. 
Bu esa sektorning milliy iqtisodiyotdagi yetakchi oʻrniga ega boʻlib borayotganini 
koʻrsatadi. 

Eng muhim dinamik oʻsish esa kreditlash hajmida kuzatilgan. 2022-yilda  
70 trln soʻm atrofida boʻlgan kreditlar 2025-yilga kelib 131,2 trln.soʻmga yetgan 
boʻlib, bu qariyb ikki barobar oʻsishni anglatadi. Ushbu oʻsish bank tizimi resurs 
bazasining kengayishi, davlat tomonidan joriy etilgan subsidiya va kafolat 
mexanizmlari hamda imtiyozli kreditlash dasturlarining samarasi bilan 
izohlanadi. 

Umuman olganda, tahlil natijalari shuni koʻrsatadiki, 2022–2025-yillarda 
Oʻzbekistonda tadbirkorlikni moliyaviy qoʻllab-quvvatlash tizimida miqdoriy 
oʻsish bilan birga sifatiy transformatsiya ham yuz bergan. Bir tomondan 
kreditlash hajmi va kichik biznes ulushi ortib borgan boʻlsa, ikkinchi tomondan 
bozorda samarasiz subyektlarning qisqarishi va iqtisodiyotning optimallashuvi 
kuzatilgan. Shu sababli, ushbu davr mamlakatda tadbirkorlik siyosatining 
intensiv rivojlanish bosqichi sifatida baholanadi. 

Shuningdek, tadqiqot natijalari moliyaviy infratuzilmada ham sezilarli 
islohotlar amalga oshirilayotganini koʻrsatdi. Xususan, kafolatlar berish 
tashkilotining yaratilishi, korporativ obligatsiyalar chiqarilishi va byudjet 
ssudalarining uzoq muddatli asosda taqdim etilishi tadbirkorlikni 
moliyalashtirish manbalarini diversifikatsiya qilishga olib kelmoqda. 

Umuman olganda, tahlil natijalari shuni tasdiqlaydiki, Oʻzbekistonda 
tadbirkorlikni moliyaviy qoʻllab-quvvatlash tizimi bosqichma-bosqich 
modernizatsiya qilinib, davlat, bank va xususiy sektor oʻrtasidagi hamkorlik 
kuchaytirilmoqda. Bu esa iqtisodiy oʻsishni taʼminlash, investitsiya muhitini 
yaxshilash va yangi ish oʻrinlarini yaratishda muhim omil boʻlib xizmat qilmoqda. 

 
XULOSA VA TAKLIFLAR 
Oʻtkazilgan tadqiqot natijalari shuni koʻrsatadiki, 2022–2025-yillar 

davomida Oʻzbekistonda tadbirkorlik faoliyatini moliyaviy qoʻllab-quvvatlash 
tizimi izchil rivojlanib, sifat va miqdor jihatdan sezilarli oʻzgarishlarga erishilgan. 
Xususan, bank kreditlari hajmining barqaror oʻsishi (2022-yilda ~410 
trln.soʻmdan 2025-yilda 581 trln.soʻmgacha) tadbirkorlik subyektlarini 
moliyalashtirish imkoniyatlarining kengayganini koʻrsatadi. 

Shu bilan birga, kichik biznesning YAIMdagi ulushi 50 foizdan 51,5 foizgacha 
oshishi mazkur sektorning milliy iqtisodiyotdagi roli kuchayib borayotganini 
tasdiqlaydi. Kreditlar hajmining ortishi bilan birga kichik biznesga ajratilgan 
resurslar ulushining ham oshishi moliyaviy siyosatning real sektorga 
yoʻnaltirilganligini anglatadi. 

Biroq, tadqiqot natijalari shuni ham koʻrsatadiki, ayrim davrlarda korxonalar 
sonining qisqarishi va kreditlash oʻsish surʼatining pasayishi kabi tendensiyalar 
mavjud boʻlib, bu moliyaviy tizimda risklarni boshqarish va samaradorlikni 
oshirish zaruratini keltirib chiqaradi. 

Takliflar: 
Kichik biznes va tadbirkorlik subyektlari uchun imtiyozli kreditlash 

mexanizmlarini yanada kengaytirish va foiz stavkalarini pasaytirish. 

Kredit resurslarini taqsimlashda mintaqaviy mutanosiblikni taʼminlash, 
ayniqsa chekka hududlarda tadbirkorlikni qoʻllab-quvvatlashni kuchaytirish. 

Tijorat banklarida risk-menejment tizimini takomillashtirish orqali kredit 
portfeli sifatini oshirish. 

Mikromoliyaviy xizmatlar va muqobil moliyalashtirish (lizing, obligatsiya, 
venchur kapital) instrumentlarini rivojlantirish. 

Tadbirkorlik loyihalarini baholash va moliyalashtirishda raqamli 
texnologiyalar va avtomatlashtirilgan platformalardan keng foydalanish. 

Samaradorligi past boʻlgan loyihalarni erta aniqlash va qayta 
moliyalashtirish mexanizmlarini joriy etish orqali resurslardan oqilona 
foydalanishni taʼminlash. 

